
      Im Fluss

    

  

  
    
      Da flügt e Flocke Schnee


      da flügt e Flocke Schnee


      da schtreckt öpper sini Zungen use


      u dr Schnee landet uf dr Zunge


      u dr Schnee wird zu Wasser


      u was im Wasser drin isch gsi


      Ruess, Schtoub, Mikroplastik


      das wird jetz gschlückt


      das geit jetz abe


      abe i Mage


      vom Darm is Bluet


      vom Bluet is Hirni


      hets üs Plastik gschneit

    

  

  
    
      Aber dr Aletschgletscher


      scho klar


      dr Ofetaugletscher


      dr Val Tortagletscher


      dr Pizolgletscher


      dr Sankt Annagletscher


      dr Paneyrossegletscher


      scho klar


      dr Plattalvagletscher


      i wott da gar nüt säge


      dr Surettagletscher


      dr Kaltwassergletscher


      dr Cavagnoligletscher


      dr Cambrenagletscher


      u dr Tiatschla


      u dr Verstancla


      i wott da gar nüt säge


      u o dr Porchabellagletscher


      u o dr Glärnischgletscher


      u o dr Eigergletscher


      u o dr Lämmeregletscher


      u o dr Blüemlisaupgletscher


      u o dr Paradiesgletscher


      u o dr Tsanfleurongletscher


      u o dr Tschingel u dr Palü u dr Rätzli


      ja, die aui o


      u sogar dr Rossbodegletscher


      u dr Bifertengletscher


      dr Tschiervagletscher


      dr Oberaargletscher


      dr Turtmanngletscher


      dr Rosalouigletscher


      u dr Gries u dr Ried, dr Gauli u dr Zmutt


      sogar die


      aber dr Aletschgletscher


      aber dr Aletschgletscher


      dr Aletschgletscher


      das isch doch


      i meine jetz vor Flächi här


      u o ir Längi


      i meine, oder


      sone Flächi, sone Längi


      das isch doch


      das isch doch eifach


      nei, dr Aletschgletscher


      dr Aletschgletscher


      das cha doch eifach nid si


      ja, dr Morteratschgletscher


      ja, dr Rhonegletscher


      ja, dr Grindelwaldgletscher


      ja, dr Unteraargletscher


      u vor mir us o dr Gornergletscher


      u dr Fieschergletscher


      dä grad ono


      aber dr Aletschgletscher


      hueresiech no mau


      dr Aletschgletscher


      das cha doch eifach nid si

    

  

  
    
      Dr Gedanke vor Reinheit


      Füfzäh Jahr lang isch es greist 

 füfzäh Jahr lang düre Bärg 

 het Gschteinsschicht um Gschteinsschicht durchquert 

 u jedi vo dene Gschteinsschichte 

 het wie ne Fiuter gwürkt 

 u het das Wasser greinigt 

 u no mau greinigt u no mau greinigt 

 füfzäh Jahr lang 

 när isch es usem Bärg wieder use cho 

 u ine i das Fläschli da i mire Hang 

 reins Wasser us den Aupe


      Ja, scho klar, i ha das Wasser 

 nid säuber i das Fläschli gfüllt 

 das het e Maschine gmacht 

 e Maschine, wo das besser cha aus ig 

 u vor auem schnäuer 

 pro Sekunde füllt die Maschine das Wasser i 50 Fläschli 

 das si 3000 pro Minute 

 200’000 pro Schtung 

 füf Millione pro Tag 

 zwöi Milliarde pro Jahr 

 ja, i bi nid dr einzig 

 wo vo däm reine Wasser us de Aupe wott trinke 

 das wei ganz viu angeri Lüt o no 

 u vo derthär die enorme Zahle


      Zwöi Milliarde Fläschli u aui si us PET 

 u natürlech wird das PET recykliert, scho klar 

 bottle made from bottles 

 das isch dr Wärbespruch vo dere Firma 

 wo mis Wasser i das Fläschli het gfüllt 

 aber es paar vo dene zwöi Milliarde Fläschli 

 wärde glich furtgschosse 

 u när weiss me ja, was passiert 

 die Fläschli lande ir Natur 

 sie schwümme im Meer desume 

 sie verschtopfe d Mäge vo Fische u Vögu 

 sie wärde zäme mit angerem Züg us Plastik agschwemmt 

 u verschandle ganzi Schtränd 

 o dert, wo d Lüt kes Wasser us Fläschli trinke 

 u o kes vom Hahne 

 sondern us irgendemene Loch


      Ja, das PET, das isch es Problem das PET, ganz klar 

 u därum wird ja gforscht 

 gforscht amene Fläschli, wo nümm us PET isch 

 es Fläschli, wo verfulet 

 verfulet wie ds Loub vo de Böim 

 u sie hei das Fläschli o scho entwicklet 

 i has ir Zitig gläse 

 es git das Fläschli, wo verfulet 

 u kener Vögu u Fische töt 

 u kener Schtränd kaputt macht 

 aber dummerwis isch das Fläschli nid durchsichtig 

 sondern gäub 

 u das bringe sie eifach nid wäg, das Gäub 

 u es gäubs Fläschli, das geit nid 

 du chasch das reine Wasser us de Aupe 

 nid ines gäubs Fläschli abfülle 

 das trinkt niemer 

 o ig hätt ehrlech gseit es Problem 

 weni mis Wasser usemene gäube Fläschli müesst trinke 

 gäub, das heisst Achtung 

 gäub, das heisst Chemie 

 gäub, das heisst radioaktivi Schtrahlig 

 u dass mer aui gäub bisle, macht die Sach o nid besser


      Ärdöu, ja, i weiss 

 das Ärdöu, wo i jedem vo dene Fläschli drin isch 

 das Ärdöu, wo bruucht wird aus Rohschtoff 

 das Ärdöu, wo bruucht wird bim Transport 

 wiu das Wasser vo däm Ort 

 wos nach füfzäh Jahr Reis düre Feus usechunnt 

 witer reist 

 abgfüllt ines Fläschli reist das Wasser witer 

 use us de Aupe 

 use us Europa 

 i fasch 150 Länder uf dr ganze Wäut 

 wird das Wasser trunke 

 u vo derthär das Ärdöu 

 i jedem vo dene Fläschli meh aus e Deziliter Ärdöu 

 aber das isch e Zau vo Greenpeace 

 u di si ja o Partei 

 u übertriebe sicher echli 

 u das Fläschli hie i mire Hang 

 isch nid i d Wäut use greist 

 das isch i de Aupe blibe 

 ja, i chönnt säge 

 dank däm, dass i das Fläschli hie ha kouft 

 hanis am Reise ghinderet 

 u so Energie gschpart u d Umwäut gschont 

 i wott mer wäge däm ke Orde ahänke 

 aber weni e Schluck nimme 

 de schmöckts nid nach Ärdöu 

 so viu isch klar


      Mikroplastik, ja, i weiss 

 i mim Wasser, wo so rein isch 

 dass es ir Wüsseschaft 

 bruucht wird zur Eichig vor Reinheit 

 o i däm Wasser het me Mikroplastik gfunge 

 aber Mikroplastik, das gits überau 

 Mikroplastik fingsch i jedem Bärgsee 

 sogar im Honig hets Mikroplastik 

 ja, d Beieli näh das irgendwie mit dr Luft uf 

 wos o Mikroplastik drin het 

 u natürlech schnuufe o mir Mönsche das Mikroplastik i 

 mir hei Mikroplastik ir Lunge 

 mir hei Mikroplastik im Bluet 

 mir hei Mikroplastik im Hirni 

 u Mikroplastik im Hirni 

 das isch es Problem, ganz klar 

 aber doch nid es Problem vo däm Wasser da i mire Hang 

 sondern es Problem ganz genereu vo üsere Läbenswis


      Chlorothalonil, ja i weiss 

 Chlorothalonil, das tönt unheimlech 

 u dass me jetz Chlorothalonil i däm Wasser het gfunge 

 wo so rein isch, dass es ir Wüsseschaft 

 aus Eichgrössi für Reinheit bruucht wird 

 das isch unschön, scho klar 

 Chlorothalonil isch es Peschtizid 

 u so öppis i mim Wasser, das geit nid 

 das Wasser da i mire Hang 

 das hani kouft, wius rein isch 

 rein vo auem 

 u ganz sicher rein vo Chlorothalonil 

 aber o da muess me eifach gnäuer häreluege, oder 

 da muess me jetz eifach gseh, i weler minimale Dosierig 

 das Chlorothalonil i mim Wasser drin isch 

 sächs Nanogramm Chlorothalonil pro Liter hets da drin 

 u es Nanogramm, das isch nid es tuusigschtu 

 u nid es millionschtu 

 das isch es milliardschtu Gramm Chlorothalonil 

 u dadermit eigentlech überhoupt nüt meh


      Me cha dr Gedanke vor Reinheit eifach o übertriebe 

 es git nüt uf dere Wäut, wo rein isch 

 du chasch ueche i d Aupe 

 u dert e töife Schnuuf vo dere sogenannt reine Aupeluft näh 

 ja, u när chönntsch ja o frage 

 was es dert drinne het 

 wie viu Nanogramm vo däm u vo däm 

 u i säge dr 

 aus Schlimme, wo dr nume chasch vorschteue 

 hets dert drinne 

 Tschernobyl, Chemiekataschtrophe, Liichegift 

 u sogar es paar Atom 

 wo scho mau ir Lunge vom Hitler si gsi 

 aber wägedäm bhouptet doch niemer 

 das sig Naziluft 

 wo du bi üs i de Aupe ischnuufisch 

 das sig Massemörderluft 

 das isch doch absurd 

 dass ig mir aui die Gedanke muess mache 

 dass i mi muess rächtfertige 

 dass i es schlächts Gwüsse muess ha 

 das cha doch eifach nid si 

 das muess doch no müglech si 

 gopfnomau 

 i wott doch eifach nume Wasser trinke 

 ganz eifach trinke u es guets Gfüeu ha derbi 

 füfzäh Jahr düre Feus 

 Gschteinsschicht um Gschteinsschicht 

 füfzäh Jahr 

 u när usem Bärg wieder use 

 u iche i mis Fläschli hie i mire Hang 

 reins Wasser us de Aupe

    

  

  
    
      Aus dem Fragenkatalog der Abschlussprüfung zur Fachkraft Kläranlage, Eidgenössisches Diplom


      Kann im Prozess der Klärschlammpasteurisierung das Abschwemmen von fadenförmigen Abwasserpilzen im Vorfluter und die daraus folgende Degeneration des Schwimmschlamms zu Blähschlamm im Oxidationsgraben noch vor Abnahme des entwässerten Schlammkuchens durch entsprechende Massnahmen verhindert werden oder ist dies erst nach Eintritt in den Nachfaulraum möglich?


      Und ist, für den Fall, dass Ersteres zutrifft, die zu ergreifende Massnahme dann eher eine Filtrierung von pumpfähigen Harn-Kot-Gemischen wie Flüssigmist oder eine thermische Trocknung vorentwässerter Schlämme?


      Begründe Deine Antwort!

